
Osasun Departamentuko kontseilariak 2008ko Sanferminetako osasun plana aurkeztu du
San Martin anbulatorioa izanen da festetan jazotako osasun larrialdiak artatzeko erreferentzia gunea

Osteguna, 2008ko uztailaren 3a. María Kutz Peironcely Osasun Departamentuko kontseilariak 2008ko Sanferminetako osasun plana aurkeztu du, gaur goizean. 


Aurten ere, festetan jazotako osasun larrialdiak artatzeko erreferentzia gunea San Martin anbulatorioa izanen da (San Fermin kaleko 29. zenbakia). San Martin anbulatorioa (lehengo Soltxaga anbulatorioa) uztailaren 6ko (igandea) 8:00etatik uztailaren 15eko (asteartea) 8:00etara zabalik egonen da, etenik gabe eta bitarteko bereziekin. 


San Martin anbulatorioko Ospitaletik Kanpoko Larrialdietarako Zerbitzua indartu eginen dute, aurreko urteetan baino gehiago. Izan ere, aurten, Iruñeko Udalak ez du eskainiko San Fermin Zentrotik eskaini ohi zuen zerbitzua (Vázquez de Mella Ikastetxea).

Gabezia horri aurre egiteko, Nafarroako Osasun Zerbitzuak bitarteko bereziak eskainiko ditu San Martin anbulatorioko behe solairuan. Hain zuzen ere, lehen artapeneko eremu bat egokituko dute, behaketarako lau posturekin. Bertako erabiltzaileei froga diagnostiko osagarriak ere egin ahal izanen dizkiete (laborategia, X izpiak...). Froga horiek anbulatorioan bertan eginen dituzte, 24 orduz, Sanferminetako egun guztietan. 


Gainera, anbulatorioan gutxienez ere anbulantzia bat egonen da, etengabe, lan gehien duten uneetan gaixoak beste zentro batzuetara eramateko (ospitaletik kanpoko larrialdietarako zentroetara), edo larri daudenak ospitaleetara eramateko. 

Iruñeko eta eskualdeko osasun etxeak zabalik egonen dira festetan


Iruñeko San Martin anbulatorioak festetarako antolatu duen plan bereziaz gain, Osasun Departamentuak gogorarazi nahi die Iruñeko eta eskualdeko biztanleei Nafarroako hiriburuko eta inguruko herrietako (Antsoain, Barañain, Berriozar, Burlata, Atarrabia eta Zizur Nagusia) osasun etxeak Sanferminetan zabalik egonen direla, ohiko ordutegiarekin (8:00etatik 15:00etara). Jaiegunetan bakarrik itxiko dituzte (uztailaren 6an, 7an eta 13an).


Era berean, ospitalez kanpoko larrialdietarako zentroak ere zabalik egonen dira, ohiko ordutegiarekin, eskualde osoan: 


- egunero, 15:00etatik 20:00etara, Ermitagaña eta Errotxapeako (Iruñea) eta Burlatako osasun etxeetako ospitalez kanpoko larrialdietarako instalazioetan. Jaiegunetan (uztailaren 6an, 7an eta 13an), zentro horiek 8:00etatik 20:00etara egonen dira zabalik. 


- eguneko 24 orduetan, lehenago esan dugun moduan, San Martin anbulatorioko Ospitaletik Kanpoko Larrialdietarako Zerbitzuan, Sanferminetako egun guztietan. 

Azken helburua da jaiegunetan Nafarroako Ospitaleko eta Bideko Ama Birjina Ospitaleko larrialdi zerbitzuetara ahalik eta gutxien jo dadin lortzea. Ospitale horietan, bistakoa denez, kasurik larrienak artatuko dituzte, eta ez lokadurak, ebakiak, kolpe txikiak eta gisa horretako beste ezbehar batzuk. Izan ere, larri daudenen artapen eraginkorra oztopatu daiteke horrela. 

Artapena txupinazoan eta entzierroetan


Uztailaren 6an, txupinazoa dela-eta, lehen sorospeneko postu bana jarriko dute La Jacoba pasealekuan eta Hezkuntza Departamentuko eraikinean (Santo Domingo aldapan). Gurutze Gorriaren, DYAren, Osasunbidearen eta Iruñeko Udalaren arteko lankidetzari esker jarriko dituzte bi postuak, eta Sanferminei hasiera emateko ekitaldiko jende pilaketen ondorioz jazotzen diren garrantzi txikiko patologiak artatuko dituzte (kolpeak, ebakiak...). 

Honako bitarteko hauek izanen dituzte: 5 sendagile, 3 erizain, sorosleak, 5 anbulantzia medikalizagarri (SAMU), eta sostengurako 2 ibilgailu.


Bestalde, entzierroko zaurituak artatzeko 16 gune antolatu dituzte, eta guztiak ere hesien ondoan egonen dira. Horietatik 10 finkoak dira, eta 6, berriz, mugikorrak. Entzierroak 848,6 metroko ibilbidea du. Artapena 112-SOS Nafarroa zentrotik (Nafarroako Larrialdietako Agentzia) koordinatuko dute. 

Zaurituak artatzeko postu finkoen kokalekuak honako hauek izanen dira: Santo Domingo aldaparen hasiera (Hezkuntza Departamentuaren egoitza), Merkatu kalea, San Saturninoko eskailerak, Udaletxea, Mercaderes-Estafeta, Xabierko jaitsiera, Espoz eta Mina zeharbidea, Tejería kalea, Labriteko jaitsiera eta Nafarroako Gorteen kalea. 


Postu mugikorren kokalekuak, berriz, honako hauek izanen dira: eskortak, kale Berria-Nagusia, Txapitela kalea, Xabierko jaitsiera, Duque de Ahumada kalea, Nafarroako Gorteen kalea, Amaia kalea, Hemingway pasealekua, eta zezen plaza. 


Entzierroko zaurituak artatzeko guneetan 16 sendagile, 16 erizain, anbulantzietako 22 laguntzaile teknikari eta sorosle boluntarioak jardunen dira. 


Ibilbideko artapena Gurutze Gorriaren, DYAren, Suhiltzaileen eta Osasunbidearen ibilgailu, osasun langile eta sostengurako langileek eskainiko dute. 

Zaurituak lekuan bertan (kasuan kasuko sektorean) artatu eta ospitalera eramanen dituzte. Horretarako, 112-SOS Nafarroako Koordinazio Guneari artatu dituzten pertsonen zauri eta lesioei buruzko informazioa eskainiko diote, Koordinazio Guneak zer ospitaletara eraman behar diren adierazteko eta dagokion ospitaleari bertara eramanen dituztenen zaurien berri emateko. 

112-SOS Nafarroako Koordinazio Guneak osasun artapena antolatuko du eta zaurituak zer ospitaletara eraman behar diren erabakiko du. Hiru helburu izanen ditu: lehenik zauri larrienak dituztenak garraiatzea; ospitale bakoitzaren ezaugarri teknikoak kontuan hartzea; eta zaurituen banaketa modu egokian egitea.(






Oharra: � HYPERLINK "http://www.navarra.es" ��www.navarra.es� webguneko “Aktualitatea” atalean Kutz kontseilariak gaurko prentsaurrekoan erabili duen aurkezpenaren kopia bat dago.

